
Azərbaycan Respublikasının Prezidenti 
Zati-aliləri cənab İlham Əliyevə

Cənab Prezident!
Azərbaycanın milli bayramı 

münasibətilə Sizə və eləcə də bütün 
Azərbaycan xalqına ən səmimi təbriklərimi, 
sülh, firavanlıq və tərəqqi arzularımı 
ünvanlayıram.

Ölkələrimiz arasında diplomatik 
münasibətlərin qurulmasının otuzuncu 
ildönümü yaxınlaşdıqca möhkəm və 
uzun müddət davam edən ikitərəfli 
münasibətlərimiz xeyli gücləndi. Cari il 
yanvarın 14-də son telefon danışığımız 
zamanı ikitərəfli münasibətlərimizə yeni bir 
nəfəs vermək istədik. Məhz eyni açıqlıq 
və səmimi ruhda cari il yanvarın 25-də 
Bakıya səfər etmiş Dövlət katibi Jan-Batist 
Lömuanı qəbul etdiniz.

Dağlıq Qarabağda ölümcül döyüşlərə 
son qoyan 2020-ci il 9 noyabr tarixli 
üçtərəfli Bəyanatdan altı ay sonra yerlərdə 
davamlı sülhə şərait yaratmaq üçün dərin 
işləri davam etdirmək lazımdır. Bu, xüsusilə 
Ermənistan və Azərbaycan arasındakı 
sərhədin sülh yolu ilə delimitasiyasını 
və hərbi əsirlərin öz yaxınlarına qovuşa 
bilmələrini nəzərdə tutur. Bölgənin bütün 
irsinin müxtəlifliyi ilə qorunması da vacibdir. 
Bu baxımdan, UNESCO-nun təklif etdiyi 

missiyanın təşkilini asanlaşdırmağınızı 
tövsiyə edirəm.

İkitərəfli münasibətlərimizin keyfiyyətinə 
şəxsi bağlılığınızı bilirəm. Sizinlə bunu 
bölüşür və arzu edirəm ki, birlikdə, 
xüsusən iqtisadiyyat, mədəniyyət və təhsil 
sahələrində böyük inkişaf potensialından 
istifadə edə bilək. Azərbaycan-Fransız 
Universitetinin timsalında və ya son 
dövrlərdə müsbət inkişaf əldə edən Fransa 
İnkişaf Agentliyi ilə ikitərəfli layihələrimiz 
dostluğumuzu gündəlik möhkəmləndirməyə 
və gələcəyə inamla baxmağa imkan verən 
nailiyyətlərdir. Biz bu ambisiyanı davam 
etdirməliyik.

Sonda Sizi əmin edirəm ki, Fransa 
himayəsi altında yüksək səviyyəli bir dialoq 
qurmaq üçün Minsk qrupunun həmsədri 
kimi bütün öhdəliklərini davam etdirəcək 
və ölkənizlə Ermənistan arasında ədalətli, 
davamlı sülh və ortaq rifah mənbəyi əldə 
edilə bilər.

Cənab Prezident, Sizə olan yüksək 
ehtiramımı qəbul etməyinizi xahiş edirəm.

Emmanuel MAKRON 
Fransa Respublikasının Prezidenti

Paris, 2 iyun 2021-ci il

Prezident İlham Əliyev 110/35/6 kilovoltluq 
“Binəqədi” yarımstansiyasının açılışını edib

“Azərenerji” ASC-nin prezidenti 
Baba Rzayev dövlətimizin başçısına 
yarımstansiyada görülən işlər barədə 
məlumat verdi. 

Bildirildi ki, 1952-ci ildə inşa edilən 
“Binəqədi” yarımstansiyası istismar 
müddətini iki dəfə keçmişdi. Bu isə 
texnoloji itkilərin çoxalmasına, müxtəlif 
qəza hallarının, qısaqapanmaların 
baş verməsinə, istehlakçıların enerji 
təchizatında fasilələrin yaranmasına 
səbəb olurdu. İndi bu yarımstansiya 
müasir avtomatika sistemləri ilə 
təchiz edilərək tam yenidən qurulub. 
Burada görülən işlər çərçivəsində 
yeni avadanlıqla komplektləşdirilmiş, 
müasir mikroprosessor tipli rəqəmsal 
idarəetmə, mühafizə və avtomatika 
sistemləri ilə təchiz olunmuş yeni 

İdarəetmə Mərkəzi tikilib və yerli mikro-SCADA 
sistemi qurularaq yarımstansiyanın idarə 
olunması tam rəqəmsallaşdırılıb. 

Qeyd edək ki, “Binəqədi” yarımstansiyasının 
yenidən qurulması həm də ona görə 
əhəmiyyətlidir ki, o, paytaxtın Binəqədi, 
Nərimanov, Nəsimi rayonlarının dayanıqlı elektrik 
enerjisi təchizatının təmin olunmasında mühüm 
rol oynayır.

Diqqətə çatdırıldı ki, Abşeron Regional 
Elektrik Şəbəkəsinin bu ərazidə yerləşən inzibati 
binası da yenidən qurulub. Şəbəkənin köhnə 
inzibati binası genişləndirilərək əsaslı təmir 
olunub, heyətin fasiləsiz iş rejimində çalışması 
üçün zəruri şərait yaradılıb. Bununla yanaşı, 
“Azərenerji” ASC-nin xüsusi təyinatlı maşın-
mexanizmləri üçün nəqliyyat sahəsi və onlara 
təmir xidməti göstərəcək sahələr yaradılıb. 
Müxtəlif relyeflərdə, ağır şəraitdə işləyə biləcək 
xüsusi təyinatlı maşınlar alınıb. Ərazidə 
transformatorların təmir sahəsi qurulub, xüsusi 
layihə əsasında abadlıq işləri görülüb, geniş 
yaşıllıq sahələri salınıb.

Prezident İlham Əliyev “Binəqədi” 
yarımstansiyasını işə saldı.

Dövlətimizin başçısına işğaldan azad edilən 
Suqovuşan qəsəbəsində yenidən qurulması 
tam başa çatan, ümumi gücü 7,8 meqavat olan 
“Suqovuşan-1” və “Suqovuşan-2” kiçik su elektrik 
stansiyalarında görülən işlər barədə də məlumat 
verildi. 

AZƏRTAC

Azərbaycan Respublikasının Prezidenti 
İlham Əliyev Bakının Binəqədi rayonunda 
“Azərenerji” Açıq Səhmdar Cəmiyyətinin 

(ASC) yenidən qurulan 110/35/6 kilovoltluq 
“Binəqədi” yarımstansiyasının açılışında iştirak edib.

Sürət, həyəcan və yarış həvəskarlarının səbirsizliklə gözlədiyi 
Formula 1 yenidən öz izləyicilərinə qovuşdu. Bu il martın 26-dan 
28-dək Bəhreyndə keçirilən mövsümün birinci Qran prisi maraqlı 

yarışa, eləcə də gərgin rəqabətə evsahibliyi etdi. Bəhreyn Qran prisini 
Lewis Hamilton (“Mercedes”) qalibiyyətlə tamamlasa da, ondan çox cüzi 
fərqlə geri qalaraq ikinci olan Maks Verstappen (“Red Bull”) komandası-
nın və özünün liderliyə namizəd olduğu mesajını verdi.

Bu il keçirilən beş Qran Prinin üçündə 
“Mercedes”in, ikisində “Red Bull”un qalib 
gəlməsinə baxmayaraq, son Monte Karlo yarı-
şında Hamiltonun yeddinci yeri tutması və heç 
bir komanda yoldaşının sıralamada ön pillələrdə 
qərarlaşa bilməməsi cari mövsümün ümumi 
sıralamasında köklü dəyişikliklərə səbəb olub. 
Belə ki, “Mercedes” üç Qran pridə qalib gəlsə 
də ümumi cədvəldə “Red Bull”u irəli buraxıb. 
Yekunlaşan beş yarışda qalib olan komandala-
rın pilotları da dəyişməyib. “Mercedes”in qalib 
olduğu bütün yarışları Hamilton, “Red Bull”un 
qalibiyyətlərində isə Verstappen birinci yeri 
tutub. Məsələ burasındadır ki, Verstappen qalib 
gələ bilmədiyi bütün yarışlarda ikinci olub. Bu 
da onun və komandasının aktivinə əlavə xallar 
gətirib. 

F-1-in bu iki komandası arasında davam 
edən rəqabət digər rəqibləri kölgədə saxlasa da 
“Ferrari” və “McLaren” də bu il yaxşı nəticələrlə 
yadda qalıb.  Bu mənada qeyd etmək olar 
ki, “McLaren”in pilotu Lando Norris İtaliya və 
Monako Qran prilərində üçüncü yerin sahibi 
olub. Karlos Sainz (“Ferrari”) isə son yarışı ikinci 
tamamlayıb. 

Ümumilikdə, yarışda on komanda iştirak 
edir. Əlbəttə, topladığı 149 xalla lider olan 
“Red Bull” və ondan sadəcə bir xal geri qalan 
“Mercedes” aşkar favorit hesab edilsələr də, hər 
zaman sürprizlərlə keçən Bakı Qran prisində 
Monakodakı kimi gözlənilməz nəticələrin qeydə 
alınmaq ehtimalı da mövcuddur. 

(ardı 6-cı səhifədə)

Bakı  növbəti  sürət  həyəcanı  yaşayır

Formula 1 
bu gün start 

götürür

İsrail Dövlətinin yeni seçilmiş Prezidenti 
Zati-aliləri cənab İsxak Hersoqa

Hörmətli cənab Hersoq!
İsrail Dövlətinin 11-ci Prezidenti seçilməyiniz münasibətilə Sizi səmimi-qəlbdən təbrik 

edirəm.
Xalqlarımız arasındakı dostluq və qarşılıqlı hörmət ənənələrinə əsaslanan Azərbaycan-

İsrail münasibətlərinin hazırkı səviyyəsi məmnunluq doğurur. İnanıram ki, ikitərəfli 
əlaqələrimizin bütün sahələrdə genişləndirilməsi, qarşılıqlı faydalı əməkdaşlığımızın 
dərinləşdirilməsi istiqamətində birgə səylərimizi bundan sonra da uğurla davam etdirəcəyik.

Sizə ən xoş arzularımı yetirir, dost İsrail xalqının rifahı naminə qarşıdakı ali 
fəaliyyətinizdə müvəffəqiyyətlər diləyirəm.

Hörmətlə,
İlham ƏLİYEV 

Azərbaycan Respublikasının Prezidenti
Bakı şəhəri, 3 iyun 2021-ci il



(əvvəli 1-ci səhifədə)

Nəhayət, bu gün pilotların isinmə 
turları və ona uyğun aparılacaq sırala-
ma mərhələləri ilə çoxdandır ayrı düş-
düyümüz Formula 1 həyəcanı Bakıya 
qayıdıb. İki gün ərzində davam edəcək 
bu ön hazırlığın ardınca iyunun 6-da 
əsas yarışa start veriləcək. 

Bakı treki yarışan pilotlar üçün ən 
ideal dövrələrdən biridir. Lakin qədim 
şəhərin dar küçələri bəzən sürücülərə 
çətin anlar yaşadır. Ümumən Formula 1 
ictimaiyyətində belə bir fikir formalaşıb 
ki, Bakı Şəhər Halqası daha çox güc 
tələb edən trekdir. Bu səbəbdən də 
burada keçirilən dörd yarışdan üçündə 
“Mercedes”in qalib gəlməsi təsadüfi de-
yil. Amma Bakıdakı yarışlar hər zaman 
dramatik və gözlənilməz nəticələrlə yad-
da qalıb. Buna görə də əvvəlki nəticələr 
indidən qalibi təyin etmək üçün yetərli 
deyil. Bütün bunlar Bakıda keçiriləcək 
Qran prini mövsümün ən prinsipial yarı-
şı halına gətirir.

Yeri gəlmişkən qeyd edək ki, “Red 
Bull” 2013-cü ildən bəri ilk dəfədir ki, 
sıralamaya liderlik edir. Bundan əlavə, 
Maks Verstappen Monako Qran Prisini 
qazandıqdan sonra karyerasında ilk 
dəfə olaraq sürücülər çempionatında 
birinci sıraya yüksəlib. Lakin hollandiyalı 
deyib ki, önəmli olan mövsümün sonun-
da bu pillədə olmaqdır. 

Verstappen daha sonrakı açıqlama-
larında bildirib ki, Bakı hər iki komanda 
üçün (“Red Bull” və “Mercedes”) möv-
sümün ən önəmli Qran prisi kimi qəbul 
edilməlidir.

Əlbəttə, bu da başadüşüləndir. 
Çünki iki komanda arasında cəmi bir 
xal fərq var və burada əldə olunacaq 

nəticələr cari ildəki Formula 1 yarışla-
rının aqibətinə böyük təsir göstərəcək. 
“Redd Bull” liderdir, lakin fərq cüzidir. 
Fərdi göstəricilərə gəldikdə isə 5 yarışın 
nəticələrinə görə Vestappen Hamiltonu 
sadəcə dörd xal üstələyir.

Ortaya atılan iddialardan biri də 
ondan ibarətdir ki, Hamiltonun son ya-
rışdakı 7-ci yeri tutması Verstappendə 
mənasız süstlük yarada bilər. Və belə 
olan halda Monakoda yaşananlar bu 
dəfə “Red Bull” komandasının başına 
gələrsə, bu heç də gözlənilməz olmaya-
caq. Son yarışın ardından jurnalistlərin 
suallarına cavab verərkən Verstappen 
bu məsələyə də münasibət bildirib. 
Deyib ki, qarşıda hələ çox uzun yol 
var. Aramızdakı fərq kiçikdir. “Red Bull” 
liderliyi ələ keçirməyə çalışırdısa, artıq 
buna nail ola bilib. Lakin həm də bilirik 
ki, normal şəraitdə “Mercedes” yenə də 
ən böyük favoritlərdən biridir.

Həftə sonu yaşananların ona və 
komandasına çox yaxşı motivasiya 
verdiyini, əhval-ruhiyyənin ən yüksək 
səviyyədə olduğunu da vurğulayan 
lider pilot Bakıdakı yarışı həyəcanla 
gözlədiyini də sözlərinə əlavə edib. 

Daha sonra, müxtəlif növlərdə 
Hollandiyanı təmsil edən idmançıla-
ra verilən “uçan hollandiyalı” ləqəbi 
ilə çağrılan Verstappenə Bakıdakı 
yarışla bağlı sual ünvanlanıb. “ Necə 
düşünürsən, Bakı Qran prisində 
yenidən qələbə qazana biləcəksənmi?” 
sualına Verstappen maraqlı cavab 
verib. Bildirib ki, Bakıda sürətli olmaq 
heç də qələbə qazanmaq mənasına 
gəlmir. Bu trek güc, dayanıqlılıq və hətta 
səbr tələb edir. Bakı dairəsi heç bir 
treklə müqayisə edilməməlidir. Burada 
döngələr, düzlüklər və dar küçələr digər 

bütün treklərdən fərqlidir. Bu səbəbdən 
Azərbaycana gələn bütün idmançılarda 
fərqli bir həyəcan baş qaldırır. Nələr 
olacağını yaşayıb görəcəyik.

Formula 1-in Azərbaycanda 
keçirilməsi, Bakı küçələrinin bu su-
perkarlar üçün döyüş meydanı olması 
ölkəmiz və xalqımız üçün əvəzolunmaz 
idman hadisələrindən biridir. Lakin 
Formula 1 müasir dövr üçün sadəcə 
idman hadisəsi kimi deyil, qlobal 
mənada ən böyük, kütləvi, beynəlxalq 
layihələrdən biridir. Dünyanın hər 
yerindən olan, müxtəlif dövrlərdə yarım 
milyard izləyici kütləsi, son illərdə isə 
1.5, 2 milyarda qədər yüksəliş göstərdi. 
İki milyard insanın televiziya vasitəsilə 
Bakı küçələrində keçirilən yarışları 
izləməsi, dönə-dönə paytaxtımızın adını 
çəkməsi həyəcanverici haldır. Nəzərə 
alsaq ki, il boyu baş tutan Qran prilər 
dünyanın ən möhtəşəm şəhərlərində, 
inkişaf etmiş ölkələrin paytaxt və ya 
iri meqapolislərində keçirilir, onda bu 
həyəcan bir qədər də artır. Bu il isə iki 
komanda arasında davam edən rəqabət 
izləyici saylarında daha böyük artım vəd 
edir. 

Təəssüf doğuran məsələ on-
dan ibarətdir ki, bu il paytaxtımızda 
keçiriləcək qran pri azarkeşsiz olacaq. 
Pandemiya dövrünə təsadüf etdiyindən 
bu mövsüm dünyanın müxtəlif 
ölkələrində nəzərdə tutulan qran prilərin 
bir çoxu tribunasız keçiriləcək. Lakin bu 
məhdudiyyətlər oyunlara olan mara-
ğı azaltmır, qapalı qapılar arxasında 
keçiriləcək yarışların internet və televi-
ziya üzərindən daha çox izləniləcəyini 
göstərir.

İmran ƏLİYEV, “Xalq qəzeti”

Dünyanın diqqəti “Formula-1” 
Azərbaycan Qran-prisinə yönəlib!

Formula 1 bu gün start götürür Azərbaycan bir çox 
beynəlxalq tədbirlərə 
ev sahibliyi etmək 

sahəsində böyük təcrübə qa-
zanıb. Həmişə bu cür tədbirlər 
yüksək səviyyədə təşkil olunub, 
istər ölkə ictimaiyyəti, istərsə 
də ayrı-ayrı ölkələrdən gəlmiş 
qonaqlar tərəfindən razılıq-
la qarşılanıb. Bu beynəlxalq 
tədbirlər sırasında I Avropa 
Oyunlarını, “Eurovision”, 
Bakı Beynəlxalq Humanitar 
Forumu və digər tədbirləri 
qeyd etmək olar. Bütün bu 
forumlar Azərbaycanın yüksək 
təşkilatçılıq qabiliyyətinin oldu-
ğunu, müstəqillik əldə etdikdən 
sonra dünya səviyyəli dövlətə 
çevrildiyini təsdiq edir.  

Azərbaycanın son illərdə ev sahibliyi 
etdiyi mühüm beynəlxalq tədbirlərdən 
biri də Formula-1 yarışlarıdır. Artıq bir 
neçə ildir ki, bu yarışlar Bakıda yüksək 
səviyyədə təşkil edilir. Artıq paytaxtı-
mızda daha bir Formula-1 yarışları start 
götürüb. Şübhəsiz ki, ölkəmizin, onun 
rəhbərliyinin, yarışlarla bağlı yara-
dılmış təşkilat komitəsi tədbiri uğurla 
başa çatdıracaq. Yəqin ki, buna nə 
ölkə daxilində, nə də xaricdə heç kəsin 
şübhəsi yoxdur. 

Formula-1-in keçirildiyi əvvəlki illərdə 
də məlumat verilirdi ki, tədbir təkcə 
təhlükəsizliyin təminatı, infrastruktur 
cəhətdən hazırlıqlı olmağımız, kütləvi 
tədbirlərin keçirilməsi ilə bağlı təşkilati 
və texniki baza yarada bilməyimiz 
sahəsində geniş təcrübə deyil, 

şəhərimizin küçələrində yeni və maraqlı 
texnika nümunələrinin, son illərədək yal-
nız televiziyalarda müşahidə etdiyimiz 
supermotorların görünməsi baxımından 
əhəmiyyətlidir. 

Bundan əlavə, tədbirin iqtisadi fay-
daları haqqında danışmaq da lazımdır. 
Doğrudur, yarışlara ev sahibliyi edən 
ölkə müəyyən qədər xərc çəkməli, trassı 

öz hesabına hazırlamalı olur. Amma 
bunun müqabilində ev sahibi həm də 
çox yaxşı  qazanc götürür. Yarışın 
keçirildiyi günlərdə Bakıya dünyanın 
ən müxtəlif ölkələrindən çoxlu sayda 
azarkeş, mətbuat nümayəndələri, eləcə 

də turistlər gəlirlər. Onların neçə gün 
ərzində Bakıda yaşaması, otellərdə 
yerləşməsi və sadəcə vətəndaşlarımızın 
evlərini kirayələməsi, eləcə də gündəlik 
güzəranlarını keçirmələri, şübhəsiz ki, 
ölkə üçün iqtisadi faydadır. 

Bu yarışların həm də turizmin inkişafı 
ilə birbaşa bağlı olduğu da danılmaz 
faktdır. Məndə olan məlumata görə, 
ötən illərdəki Formula-1 yarışlarından 
birini izləmək üçün Bakıya 90 mindən 
artıq tamaşaçı-azarkeş gəlib. Təkcə bu 
rəqəmin özü iqtisadi faydadan xəbər 
vermirmi?! 

Bir şeyə əminəm ki, Azərbaycan 
hakimiyyəti, Prezident İlham Əliyevin 
dediyi kimi,  nəyi nə vaxt etmək lazım 
gəldiyini yaxşı bilir və atdığı addımlarla 
yalnız ölkənin milli maraqlarına xidmət 
edir. Bunu ictimaiyyətimiz də yaxşı 
anlayır. Ona görə də inanırıq ki, builki 

tədbir də böyük uğurla başa çatacaq və 
ölkəmizə başucalığı gətirəcək. 

Ələşrəf  NİFTİYEV,  
Azərbaycan Yazıçılar və Jurnalistlər 

birliklərinin üzvü

İnanırıq ki, builki 
Formula-1 yarışları da 

uğurla başa çatacaq  

Çağdaş dünya idmanında sürət 
rəmzi olan Formula -1 yarışlarının 
Bakıda keçirilməsi ölkəmizin böyük 
uğuru sayılır. Bu, bir həqiqətdir 
ki, son illər sürətlə inkişaf edən 
Azərbaycan və özündə sürət 
həyəcanı və qələbə iddiasını 
təcəssüm etdirən Formula-1 Avropa 
Qran-prisi bir-birini tamamlayır. 

Məlum olduğu kimi, Azərbaycan Qran-
Prisi Bakı şəhər halqasında artıq beşinci dəfə 
keçirilir. Formula 1 çempionatının “Haas” ko-
mandasının rəhbəri Günter Ştaynerin fikrincə,  
Azərbaycan paytaxtı Formula 1 yarışları üçün 
əla ünvandır. G.Ştayner bu barədə fikirlərini 
davam etdirərək dedi: 

-Bu, şəhər halqasıdır, lakin burada uzun 
məsafəli düz yol var və yürüş gözəl mənzərə 
fonunda keçir. Bu, Qran-pri bizim xoşumuza 
gəlir, onun özünəməxsus pozitiv ab-havası 
var. Şəxsən mən Bakıda olmağı sevirəm 
və ümidvaram ki, bu tras çempionatın 
təqvimində hələ uzun müddət qalacaq.

G.Staayner sonra qeyd etdi ki, Formula 
1 çempionatı işgüzar əməkdaşlıq üçün əla 
qlobal platformadır. O dedi: “Haas” komanda-
sı sübut edib ki, o, yaxşı tərəfdaş ola bilər, biz 
bu çempionatda hələ uzun müddət olacağıq 
və indi bu komanda ilə işləməyin əsl zama-
nıdır”.

Tanınmış idmançı komandasının Bakı-
dakı yarışda əldə edəcəyi nəticələrin Monte-
Karloda əldə etdiyi nəticələrdən o qədər də 
fərqlənməyəcəyini bildirdi. Çünki yarışda dün-
yanın çox güclü komandaları iştirak edirlər və 
burada xüsusi fərqlənmək çox çətindir. Onun 
sözlərinə görə, bununla bərabər, komanda 
həmişəki kimi qarşıdakı yürüşə ciddi hazırla-
şıb. 

G.Stayer söhbətin sonunda bu sözləri 
əlavə etdi: “Bir daha qeyd etmək istəyirəm 
ki, hazırda Bakıda olmağımdam çox 
məmnunam. Həqiqətən, qədim və müasir 
şəhər olan Azərbaycan paytaxtı bu gün öz fü-
sunkarlığı və təkrarsızlığı ilə hər kəsi heyran 
edir.”

Söhbəti yazdı:   
M.HACIXANLI, “Xalq qəzeti” 

Formula 1 
çempionatı işgüzar 

əməkdaşlıq üçün 
əla platformadır Bakıda Formula-1 həyəcanı 

başladı.  İyunun 4-dən 
6-dək keçiriləcək növbəti 

Formula 1 Azərbaycan Qran 
prisinə maraq olduqca böyükdür. 
İştirakçıların da yarışlar haqqında 
fikirləri belə deməyə əsas verir 
ki, qarşıdakı günlərdə bizi çox 
maraqlı və unudulmaz mübarizə 
gözləyir.

Builki Formula 1 Azərbaycan 
Qran prisi qapalı qapılar arxasında 
keçiriləcək. Bu barədə koronavirus 
pandemiyasından qaynaqlanan 
davamlı narahatlıqlar və ilk növbədə 

bütün azarkeşlərin, işçilərin, maraqlı 
tərəflərin və iştirakçıların sağlamlı-
ğı və təhlükəsizliyi nəzərə alınaraq 
qərar verilmişdir. Bu günə qədər olan 
ən çətin şərtlərə baxmayaraq, Bakı 
Şəhər Halqası komandası məşhur 
20 döngəli, 6 kilometr uzunluğundakı 
şəhər halqasının dünyanın ən böyük 
sürücülərini iyunun ilk günlərində 
Bakıda qarşılamağa hazır olacağını 
təsdiqləməkdən qürur duyur. Onlar 
əvvəlki 4 yarış ilə idman tarixinin ən 

əlamətdar məqamlarını təqdim etmiş 
bir şəhərdə daha bir inanılmaz yarış 
həftəsonunun olacağını vəd edir. 

Bu dəfə də məşhur komandalar 
azarkeşləri sevindirəcəklər. Onlardan 
biri də ABŞ-ın “Haas” komandasıdır. 
Bu komanda cari mövsümdə hələ xal 
qazanmamışdır. Bununla belə, Bakı 
Şəhər Halqasında keçirilən yarışlar 
həmişə sürprizlərə açıq olmuşdur. Ko-
mandanın rəhbəri Günter Ştayner bil-
dirir ki, Bakı Şəhər Halqasının gözəl 
mənzərəsi var. “Məncə, Bakı yarış 

üçün gözəl trekdir. Şəhər tipli tras 
olsa da, uzun düzlüyü var. Mənzərəsi 
də çox gözəldir. Oranı çox sevirik. 
Fərqli trekdir, amma biz də fərqli olanı 
sevirik”. 

“Mercedes Motorsportun rəhbəri 
Toto Volff bildirir ki, Monakodakı 
səhvlərdən sonra Azərbaycana daha 
güclü formada qayıdacaqlar. “Xalq 
qəzeti” “F-1.az” saytına istinadən  
xatırladır ki, “Mercedes” komandası 
Monakoda uğursuz yarış keçirmiş 
və 7 xalla qayıtmışdır. Buna görə 

də, həm Sürücülər Çempionatında, 
həm də Mühəndislər Kubokunda 
“Red Bull”un gerisinə düşüblər. Toto 
Volff: “Monako yarışlarından sonra 
daha güclü formada qayıdırsınız. 
Bu idmanda heç nə asan deyil və 
buna görə Formula1-i sevirik. Əgər 
tam hazır deyilsinizsə, siz məğlub 
olacaqsınız. Monakodan sonra ko-
manda üzvləri çox enerjili idi. Eynilə 
Bəhreyndəki testlərdən sonra olduğu 
kimi. Monakodan dərs götürdük. 
Kaş, oraya yarışdan əvvələ qayıda 
bilsəydik. Növbədə Bakı var. Şəhər 
tipli tras olsa da, Monakodan fərqlidir 
və bizim bolidimiz üçün əlverişli 
deyil. Çətin olacaq. “Red Bull” yenə 
güclü olacaq. “Ferrari” və “McLaren” 
də sürətləniblər. Bizim bolidimizə 
əlverişli olmayan trekdən maksimum 
nəticə çıxarmalıyıq. Bakı yarışını 
səbirsizliklə gözləyirik. Sonuncu ya-
rışdakı nəticədən sonra ora qərarlı və 
motivasiyalı gedirik”.

“McLaren” komandasının sü-
rücüsü Lando Norris düşünür ki, 
Azərbaycan yarışında mütləq Karlos 
Saynsın önündə olacaq. K.Sayns 
verdiyi müsahibədə Lando Norrisin 
Azərbaycan yarışı üçün həyəcanlı 
olduğunu demişdi: “Görək. Düz yolda 
sürətli olanlar var. Düzlük sürətinə və 
əylənmə zamanı boliddə inama eh-
tiyacımız var. Barselonada çox çətin 
idi və Monakoda zəif olacağımızı 
düşünürdük. Hələ ki bolidi öyrənirik. 
Boliddə xırda dəyişikliklər olsa da, 
bizə təsir etdi. Bakı üçün gözləntim 
yüksək deyil, amma yarışı Karlosun 
önündə bitirəcəyəm!”.

Təqdim etdi:
Səbuhi MƏMMƏDOV,

“Xalq qəzeti”

Bakı yarış üçün gözəl trekdir

